
AGURRA

Historian zehar emakumeek gizartean eta bere garapenean izan duten garrantzia 
ezkutatua izan da. Historia, maiuskulaz, gizonezkoek idatzi dutelako, eta familiaren, 
baserriaren eta herriaren bizitzan izan duten eginkizuna aitortu ez zaielako.

Liburu honen bidez, emakumeek kasu honetan XX. mendean izan duten egitekoa 
aitortu nahi du Udalak. Ez soilik herrian ezagunak izan diren horiena, baizik eta baita 
eguneroko bizitzan lan isila egin dutenena ere.

Horregatik, Urnietako Udalak Eusko Ikaskuntzaren laguntzaren bidez aurkezten duen 
“XX. mendeko emakumeak Urnietan” izeneko lanean, gure herrian aurreko mendean 
emakumeek izandako bizi baldintzak, ardura eta jokabideak azaltzen dira. 

Iñigo Imaz egileari eskerrak eman nahi nizkioke bere inplikazioagatik eta XX. mendeko 
emakume urnietarren figura hori ulertzeko eta definitu ahal izateko batu dituen 
testigantza eta dokumentuengatik. Eskerrak emateko garaian ezin ahaztu testigantza 
hau eskaini duten herritarrak, beraien adierazpenek erraztu baitigute jarraian aurkezten 
dizuedan lanaren ulermena. Eskerrak artxiboko arduradunari, Marijo Henriquesi, 
urte hauetan lan hau aurrera atera zedin egin duen lanagatik. Eta eskerrak, nola ez, 
ikerketa hau gaur plazaratzeko lagundu duten guztiei.

Mikel Pagola
 Urnietako alkatea

HITZAURREA

Urnietako historiaren zati handi batean zehar eta emakumeen presentziari buruz Iñigo 
Imazek idatzi duen liburuaren hitzaurrea gogoz, interesarekin eta bere lanaren aitortza-
rekin egiten dudan lana da. Urnietako Udalaren eta Eusko Ikaskuntzaren babespean 
burutu den ikerketa honek, euskal historian zegokien entitatearekin azaleratu gabe 
zeuden biztanlegoaren sektore batzuen ezagupenean aurrerapausu bat eskeintzen 
digu, eta testu osoan zehar agerian geratzen den bezela, gure herriaren, eta kasu ho-
netan Urnietako herri gipuzkoarraren bilakaeran agente aktiboak izan direlarik. Baina 
galdera hau egin dezakegu: zein izan da emakumeek izan duten lekua historialariak 
aztertzen dituen lau denboraldien zehar eta nola azaldu du?

1860an hasi eta XX.mendeko 70ko hamarkada arteko marko zabala aurkezten digu, 
eta Urnietak errazten zituen hertsadura eta aukerak apreziatu ahal izateko testuin-
gururatze zaindu baten bitartez egiten du. Lanak egiten dituen aportazioen artean 
nabarmendu nahi dut metodologia zaindu bat testuak zeharkatzen dituen garai ezber-
dinetako agirien analisi xehatua, eta batez ere emakumezkoei baina baita gizonezkoei 
ere egindako elkarrizketetatik ateratako datu kualitatiboen analisian oinarriturik.

Bibliografiaren irakurketak iturri ezberdinen ezagutza erakusten du, perspektiba berrie-
tatik euskal emakumeari buruzko ikerketek ezagutu duten aurrerapausua baloratu dai-
tekeelarik eta zehazkiago, emakumeak sartzen dituen historia berriak bultzatu dituen 
aurrerapausuak. Nabarmendu behar da ere autorearen zorroztasuna garai ezberdinak 
lantzerakoan, emakumeen presentzia testuinguruan jarriz eta beraien ez egotea azal-
tzeko zeuden arrazoien artean, garaikide ziren autoreen ahanzturari buruz edota agi-
rietan emakumeen berri ez jasotzeaz egiten duen hausnarketa. Azken hau azaltzeko, 
kasu askotan garai ezberdinetan garrantzitsutzat ematen zen horren sailkapenagatik 
izaten zela argitzen digu autoreak. Hori, sarritan, emakumeek familia ekonomian zu-
ten parte hartzearen ondorio zen, hala baserri unitatearen inguruan nola fabriketako 
lana euskarri zuen etxeko ekonomian. Autorearen iritziz emakumeen ekarpenak iger-
tzen ez zituen gizonezkoen ikuspegi batekin egindako Urnietaren historiaren irakurketa 
baten ondorio izan zen.

Iñigo Imazek balioan jartzen du emakume paregabeen azaleratzea, batzutan egune-
rokotasunetik, eta bestetan beren konpromiso sozialagatik edo garai latzetan, bai 
Gerra Zibilean nahiz Diktadura frankistan, jazarpenen kontra eta prekarietate egoera 
ezberdinei erresistentzia ezberdinak oposatzen dizkietelarik. Imazek egoki zaintzen du 
Frankismoaren testuingurua, Bigarren Errepublikan emakumeek eta emakumeentza-
ko lorturiko aurrepausuen desegitea ulertze aldera. Badakizki guri helarazten zapal-
kuntza ideologikoa, baita sexualitatearen, askatasun ideologikoaren eta tradizioaren 
babespeko mandatu kulturalen pisua eta emakumezkoek berezko izan behar zituzten 
birtuteak ezartzen zituzten kodigo inposatuen jainkoespena, kontrolatzeko ezarri ziren 

hertsadura erlijiosoak. XX. mendeko hirurogeita hamarreko hamarkadan ikusi ahal 
izango ditugu askatasun handiago bateranzko aurrepausuak, baita beren historiaren 
bilakaeran hiritar gisa egoteko forma berrietarantz.

Baina, aurrerapausu eta atzerapausu horien erdian, Ignacia Garmendia gisako ema-
kume borrokalari ezohikoen figurak berreskuratzen ditu. Azpimarratu nahi dut bakarrik 
zeuden emakumeen atala: ezkongabeak, alargunak, senar errepresaliatuekin. Egune-
rokotasunean, zailtasun guztien gainetik bizitza heroikoak bizi izan zituzten emakume 
eredugarri horiekin kontatu ahal izatearekin arro sentitzen da bat. Gauzatu diren al-
daketak erakusten dizkigu eta aurrerapen sozialaren parte den proiektu kolektiboa-
ren arlo horietan aurrera egin ahal izateko indarra somatu daiteke. Bakarrik zeuden 
emakumeen egoera ezberdinak aipatzen dira eta ze egoera zailei aurre eman behar 
izan zieten, batez ere gerra garaian, bakarrik eta haurrekin aurkitzen ziren emaku-
meek bizi zuten eskasia jasangaitza zenean. Gauza bera frankismo garaian bakarrik 
zeuden emakume horiek erregimen diktatorialaren etsaiaren kategoriari, aita, anai 
edota senarraren posizionamenduaren herentzia gehitzen ziotenean. Imazek hainbat 
irudi berreskuratzen dizkigu eta beren garai sozialean kokatzen ditu, beren ekarpenak 
baloratuak izan daitezkeen momentu historikoan. Zentzu horretan, azpimarratzen ditu 
Edurne Alkain Elosegi, Maria Arizmendi Isasa, Teresa Amuategi eta Lourdes Iriondo 
Mujika “XX.mendeko azken urteetan Urnietako emakume erreferentzial” gisa. Emaku-
meak izendatzea ahanzturatik (olvido) ateratzea da: liburu honetan egiten den justizia 
lana eta isiltasunen historia ulertzeko modu ezberdin eta egungoa.

Urnietaren historia idazterakoan, testuinguru hori oinarri duen ikuspegiarekin, emaku-
meek etxearen antolaketan, baserrian lanean, lantegietan soldatapeko langile gisa, 
eta Euskararen aldeko elkarteetan egiten joan ziren ekarpenak ikustera garamatza, 
oraina nahiz geroaren eraikuntzarako aportazio bikainak direlarik. Eta Imazen kontaki-
zunaren bitartez ikusten ahal ditugu zenbait eredu pertsonalen “emerjentzia”k: lanari 
lotutakoak, baita erreprodukzio sozialari nahiz konpromiso kolektiboari, erakusten di-
gutelarik Urnietako emakumeak historia berrian badaudela eta hori, gure zentsura eta 
“olvido”-en gainetik.

Teresa del Valle
Antropologia Sozialean Katedradun Emeritua

Universidad del País Vasco-Euskal Herriko Unibertsitatea

ATARIKOA

Lan honetan XX. mendeko urnietar gizartearen hurbileko ikuspegia eman nahi dugu, 
arreta emakumeetan jartzen dugula. Oraintsu arte, emakumeak ez dira lan histori-
koen gaia izan, gutxi batzuetatik landa, hau da, erreginak edo bizitza eredugarriko 
erlijio pertsona ezagun batzuk.

Historia gizonek gizonentzat idatzi izan dute. Zorionez, gero eta gehiago dira emaku-
meak gure aurretiko gizarteen historian izan duen eginkizuna kontuan hartzen duten 
lanak.

Urnietan, beste lekuetan bezala, emakumeak ezinbestekoak izan ziren, eta haien lana 
erabakigarria gertatu zen baserri alderdiko familia ekonomiaren jarraipena segurtatze-
ko, baita industrializazioaren garapenean ere, emakumeek ehungintzaren 100 urtetik 
gorako arrakasta bermatzeko adina eskulan merke ekarri baitzuten industria horretara.

Halaber, ikusiko dugu nola urnietar emakumeak, hiribilduko gizartean nagusi zen pen-
tsaera kontserbadoreak haiengan eragin handia zuelarik, ez ziren, hala eta guztiz, 
Urnietan gertaturiko aldaketen ikusle soilak izan. Aitzitik, batzuetan nahi izan gabe, 
gertaera gogoangarrietako protagonistak izan zirela ohartuko gara, hala nola euskal-
tzaletasun eta kulturaren pizkundearen alorrean; baita beraiek jo zituen errepresioa-
ren protagonistak ere, urnietar emakumea etxe barneko esparru pribatura itzularazi 
nahi izan zutenen eskutik, hartatik ia-ia irten ez zelarik. 

Udal Artxiboaren dokumentazio hutsune handiek, zabarkeria historikoaren eta zorigaiz-
toko istripu eta gerrek eragindako suntsipenen ondorio, gure kontaketa aberastuko 
lukeen informazio ugariz gabetu gaituzte tamalez.

Urnietako Udalari eta Eusko Ikaskuntzari eskertu nahi diegu lan hau gauzatzea bi-
deratu duen beka eman izana. Era berean, informatzaileei eskertu nahi diegu beren 
ikuskera eta bizi esperientzia ekarri izana, horrek ahalbidetu baitigu artxiboko doku-
mentazioak azalduriko datuak aberastea.

Azkenik, baina ez garrantzi gutxiagokoa delako, ezin amaitu atariko hau Marijo Hen-
riquesen pazientzia, laguntza desinteresatua, eskuzabaltasuna eta ikertzaile honi 
emandako orientabideak eskertu gabe, horrek artxiboan egindako lana nabarmen-
du nahi dugula. Halaber, Mertxe Zapiainen ulerkortasuna eskertu nahi dugu, Kultura 
ordezkaritzaren buruan kargua utzi aurretik lan hau amaitua ezin ikusi bazuen ere; 
Maribel Vaquerori, horren aurrekoa eta bekaren bultzatzailea izan zenari; eta beste 
hainbat eta hainbati.

XIX. eta XX. mendeen parte handi batean, Urnieta gizarte tradizionala eta kontserba-
dorea izan zen eta ideologia antiliberalak gorabehera handia izan zuen bertan. Lehen 
Karlistadak (1833-1839) jo zuen hiribildua. 1837ko iraileko borrokaldiaren ondoren, 
erasotzaile liberalek Urnieta jo eta hondaturik gertatu zen; tropa horien buruan O’Don-
nell jenerala zegoen, espainiar liberalismoaren heroia. Herriguneko 46 etxe eta 100 
baserritik gora suntsitu zituzten. Urnietarrek inoiz ahaztuko ez zuten hondamendi ho-
nek udalerriko oroimen kolektiboan erroturik iraungo zuen1. Tropa liberalek hiribilduan 
gauzaturiko suntsipenak esplikatuko luke, neurri batean, Urnieta gotorleku karlista 
bilakatzea2.

1.   Irain liberalek odol eta garrez grabaturik gelditu zen urnietarren oroimen kolektiboan. 1837 urtean 
suntsituriko Aitzkortako Gurutze Santuaren ermitak (egun Azkorte izenez ezaguna) hondakinetan 
jarraitzen zuen 1911n oraindik. Udalak, Gasteizko Gotzainaren baimenarekin, ermita berreraikitzea 
finantzatu zuen. U(rnietako) U(dal) A(rtxiboa): Urnieta, 1911/03/12.

2.   Brunetarrak probintziaren modernizazioa bultzatu zuten gipuzkoar elite liberaletarikoak ziren. CAS-
TELLS, Luis. Modernización y dinámica política en sociedad guipuzcoana de la Restauración, 1876-
1915. Madrid: Siglo XXI de España; Leioa: Servicio Editorial, Universidad del País Vasco, 1987; 
85.-86. or.

Hilados Brunet y Compañía fabrikaren ikuspegi orokorra.

Iñigo Imaz Martínez

Oria-aundi eta Oria-chiqui baserriak eta haien lurrak erabili zituzten Brunetarrek beren 
oihal fabrika ospetsua eraikitzeko, baita haien jauregi ez gutxiago ospetsua ere, 1845
-1848 bitartean. Baserri horietako lehenean zegoen errotako ubidearen bitartez Oria 
ibaitik ekarritako urak sortzen zuen fabrikako turbinak abiarazteko indar higiarazlea. 
Ramon Belaunza urnietarrak eta Jose Miguel Mujica donostiarrak saldu zuten Oria
-aundi, 30.000 bana kobrezko errealen ordainetan; San Millan markesena zen Oria
-chiqui eraitsi eta Brunetarrek antzinako familia noble-ahaltsu horri eskainitako beste 
lur batzuetan berreraiki zuten, baserri zaharra eta lurrak lagatzearen truke3.

Hala eta guztiz, oihalgintza industria moderno bat hain goiz ezartzeak iradoki lezakee-
naren aurka, Oria auzoko industria gunetik haratago, baserri ekonomiaren iraupena 
izango litzateke Urnietaren bereizgarririk nabarmenena XX. mendea ondo aurreratu 
arte. Urnietako gizartea, sakonki erlijiozalea eta euskaldun elebakarrak zeuzkana, 
Oriak bizi zituen aldaketei bizkarra emanda bizi zen ia-ia. Horrek esplikatuko luke bi 
guneek izan duten bilakaera desberdina, XX. mendearen lehen hamarkadetan eta are 
beranduago ere. Oria auzo beti aldakor eta dinamikoa, Andoain eta Donostia arteko 
errepide berriaren luzeran eraikia eta hedatua, azkenean Lasarte, Urnieta eta Herna-
niko auzo senideekin bat eginik amaitu zen. 

Langile auzo dinamikoak ez bezala, herriguneko Urnieta erritmo  geldiagoan garatzen 
zen demografia, kultura, hirigintza, ekonomia eta gizarte aldaketei dagokienez. Herri-
guneak Donostiako burgesiarekin zituen harremanak parametro atseginagoetan oina-
rriturik garatzen ziren, klase ertain eta goi burgesiako jendea noizean behin bertara-
tzen zela baserri giro baten bila, hain hurbil zegoena baina, hiriburu zalapartatsuarekin 
alderaturik, hain desberdina zena. Denbora luzean, herrigunearen muga fisikoak, geo-
grafikoak eta are psikologikoak ere Idiazabal kalearen eta Madril-Irun burdinbidearen 
artean finkaturik egon ziren, azken hori 1864an eraikitzen hasi zirelarik.

Ondoko baserri aldeetan eguneroko bizitza bere dinamikarekin garatzen zen, beste 
erritmo batean. Urnietako baserri mundua burdinbideek bereizita gelditu zen geografi-
koki. Burdinbide horiek denbora luzean aurrerabidea sinbolizatu zuten urnietarrentzat, 
eta ez zuten atsedenik hartu hiribilduan geraleku bat jartzea lortu arte. Alde horiek 
industriaurreko bizimoldeari irmo atxikirik iraun zuten, nahiz herrialde osoan eraikitzen 
ari zen industria gizarte modernoak ezin saihestuzko eta ezin ukatuzko eraginpean 
geratu.

Hiribildua gizarte, kultura, politika eta ekonomiaren ikuspegitik hiru alde handitan ba-
naturik aurkezten badugu ere, Urnieta, probintzia osoan gertatzen zen bezalaxe, ezin 
geldituko zen bere barrutian izandako era guztietako aldaketatik kanpo. Andoain edo 
Hernani bezalako industria guneak hurbil izateak, hiriburuaren eragin eta erakarga-
rritasun indartsuarekin batera, ezin ukitu gabe utzi hiribilduko biztanleak. Udalerria 
lehen unetik sartu zen industria ekonomia berrian eta haren inpaktu ekonomikoak 
are udalerriko baserri urrunenak ere ukituko zituen. Bata bestearen ondoren, beste 
inpaktu asko etorriko ziren XX. mende osoan zehar.

3.  AGUIRRE SORONDO, Antxon. Op. cit.; 123.-127. or.

Urnietako emakumeak XX. mendean

Azpiegituren modernizazioak sortzen zituzten onurez jakitun, Hernani, Astigarraga, 
Oiartzun eta Urnietak berak sustaturiko era guztietako alegatu, memorial eta protes-
tak egin zituzten Andoainen eta Irunen arteko errepide berriaren proiektuaren aurka. 
Donostiako udalak bultzatzen zuen –eta horrexegatik hiribururantz desbideratzen zen– 
errepideak gero Pasaia eta Errenteriatik pasatu behar zuen, Irunera bidean4. Horrek 
zekartzan abantaila eta eragin ekonomikoen jakile zirela, Donostiako zinegotziek erre-
pide berria sustatu zuten, zeren ordura arte Madril eta Frantzia lotzen zituen Errege 
Bidetik at geratua baitzen hiriburua. Izan ere, haren ibilbidea arrazoi militarrengatik 
diseinatua zen: Tolosa Hernanirekin lotzen zuen eta Oiartzun eta Irundik pasatzen zen. 
Azkenik, Fermin Lasala y Urbietaren ekimenez, Andoaindik abiatzen zen donostiarrek 
ordainduriko errepide berri hura 1847an inauguratu zen5.

1. Taula. Urnieta hiribilduko biztanleak, 1860-1930

Urtea Biztanleak

1860 1.861

1900 2.084

1910 2.235

1920 2.097

1930 2.339

              Iturria: Egileak itxuratua, UUAko datuetan oinarriturik 

II. Karlistadaren (1872-1876) gerraondoa gogorra izan zen. Alderdi galtzaileari bide-
raturiko hornidura ez ordaintzeak urnietar batzuk jo zituen, eta ondoko hamarkadetan 
urnietar agintariek uko egin zioten zor horiek ezagutzeari6, legez ez aitorturiko aginta-
riei zegozkielako. 

Gerraren ondoren, espainiar eskaria eta konkurrentzia gabezia ziren Gipuzkoaren arra-
kastaren formulak7. Brunet fabrikak berak produkzioaren erdia hiru euskal probin-
tzietan saltzen zuen, eta gainerakoa probintzia mugakideetan8. Era horretara, Brunet 
familia ikusiko dugu bere Oriako enpresa ospetsuarekin, baina baita koko olioa atera-

4.  H(ernaniko) U(dal) A(rtxiboa): 77. zk. 

5.  CASTELLS, Luis. Op. cit.; 74.-75. or.

6.   1887an, osoko bilkuran uko egiten zioten Lasarte jaunak eta gainerako auzilariek erreklamaturiko 
zorrak beren gain hartzeari, horiek karlisten armadari hornidurak eman zizkiotelarik, “por no estar 
reconocidos”. UUA: PL03-1887. Akta Liburua. Urnieta, 1887/01/30. Karlisten alderdia hornitzeak 
sorturiko zorrak erreklamatzeari buruz aurkitu dugun azkeneko erreferentzia, 1890ekoa, Loinaz 
jaunak egindakoa da; Udalbatzak ukoa berretsi zuen erreklamatzaileek lehen egin eta galdu zituz-
ten epaiketetan oinarriturik. UUA: PL28-1890. Akta Liburua. Urnieta, 1890/10/06.

7.   CASTELLS, Luis. Op. cit.; 27. or. eta ond. 

8.   Álbum gráfico descriptivo del País Vascongado. Años 1914-1915. Donostia, 1915?

tzen zuen Lasarteko enpresa, Lizarriturry y Rezola, zeinak langile askori ematen zien 
lana XX. mendearen hasieran.

Lege askok, izaera orokorrekoek zein zehatzekoek, zenbait alderdi finkatzera jo zuten: 
emakumeei zegozkien ekoizpen adarrak, horietan hartu zitzaketen lanpostuak, bete 
beharreko lanaldiak, etab. Zeregina ez zen nolanahikoa, amarena genero femeninoak 
bete zezakeen funtzio nagusitzat jotzen zuen gizarte batez ari baikara, funtzio hori 
gizarte taldearen eta komunitatearen beraren jarraipen bermetzat hartzen baitzuen. 
Horrexegatik, lehenengo legeek ikuspegi guztiz babeslea azaltzen zuten emakume 
langileen amatasunaren defentsari dagokionez. Hainbat kontu arautu ziren: erditzea-
ren aurreko eta ondoko atsedenaldia, edoskitzeko orduak, amatasun aseguruaren 
ezarpena, etab.

Hala, beraz, lehenengo garaian, emakumea ez zen langileek borroka sindikalaren bi-
dez lortzen zituzten abantailez faboratua gertatu. 1920ko hamarkada arte sindikatuek 
ez zuten emakumea berdintzat hartu, orduan hasi baitzen emakume langilea lagun 
gisa ikusten. Lege erreformak emakumearen lanaren baldintza fisikoak aldatzera zu-
zendurik zeuden eta ez hain nekeza izaten saiatzen ziren, baina ez zuten kontuan har-
tzen emakumearen egoera profesionala eta ekonomiko-soziala. Alor horietan aurrera-
penei heltzeko atzerapena, bestalde, gizartearen egitura ideologikoaren ondorio zen9,  

9.   CAPEL MARTÍNEZ, Rosa Mª. El trabajo de la educación de la mujer en España 1900-1930. Madrid: 
Instituto de la Mujer, 1986; 78-87. or.

1901. Trenbideak udalerriaren paisaia aldatu zuen eta hura agertzean aro berri bat hasi zen.

nahiz, dena esan beharra baitago, emakume horietako asko guztiz bat zetozen ideo-
logia horrekin.

Alfonso XIII.aren erregealdiaren aurretik eta erregealdian bertan promulgaturiko le-
geek gehienbat industria sektoreko emakumeen lana arautzea zuten xede. Emakume 
nekazaria, hortaz, industria aurrerabideaz obsesionaturiko garai hartan nekazaritza 
sektoreak jasaten zuen utzikeriaren biktima nagusia izan zen. Ikuspegi tradizionalaren 
arabera, emakumearen lana familiari egindako ekarpena zen, ez ordaindua kasurik 
gehienetan. Beste kasu paradigmatikoa neskametzarena da, nagusien ustezko babes 
paternalistaren mende zegoena. Bi sektore horiek emakume langile gehienak biltzen 
zituzten; beraz, onarturiko arauen eskumenetik kanpo geratzen ziren emakume langile 
gehienak10.

XX. mendean, gizarte zibilean ideia kontserbadoreek zuten hegemonia ideologiko 
hura, azkenik, hauteskundeen planoan ere nagusitu zen. Hori horrela gertatu zen Gi-
puzkoan, bertan gauzaturiko industrializazio motak hautsi ez zuelako balio tradiziona-
len gailentasunarekin. Izan ere, balio tradizional horiek alderdi tradizionalistetan zuten 
garrantzi politikoan islatu ez ezik, beraietatik haratago, indar horiei aurre egiten zietela 
ziotenak ere ukitzen zituzten, kode berdinak partekatzen zituen gizarte zibilaren tes-
tuinguruak hartaraturik. Hala, beraz, burgesiak bere balioak –aurrerabidea bilatzea, 
ekonomiaren garapena, etab.– ezartzea lortu bazuen ere, ez zuen bere lidergoa erabili 
nagusi ziren pentsamendu tradizionalaren moldeak hausteko.

Segiziozaletasunak eta jauntxokeriak eragindako mobilizazioetatik urrun, tokiko hau-
teskundeak udalerri bakoitzeko errealitate soziopolitikoaren mendeanago zeuden. Ur-
nietarrak ez ziren hiribilduaren gobernuan inplikatzen, eta kontu publikoa hartarako 
ekonomia baliabideak, prestakuntza eta hizkuntza gaitasun nahikoa zituzten bizilagu-
nen elite txiki baten eskuetan geratzen zen. 

Udal mailako Urnietako errealitate politikoaz ideia bat egiteko, eta gureganaino iritsi 
diren estatistika datu urriak baliatuz, nahikoa da aipatzea 1901eko azaroaren 3an 
egindako udal hauteskundeetan, Goiburua udal barrutiko (udaletxea) 196 hauteslee-
tatik 11k bakarrik bozkatu zutela, Bautista Olano Garayalde eta Juan Jose Macazaga 
Cortadi hautagai independenteen aldeko botoa emanez, horrela esaten baitzitzaien 
tradizionalismotik gertuko pertsonei (integristak gehienbat). Oztaran barrutian (udal 
eskolak), Oria eta Lasarte industrializaturiko aldeetan, abstentzioa askoz handiagoa 
izan zen, 246 hautesleetatik 7k bakarrik bozkatu baitzuten11.

Canovasen Berrezarpenak oinarri izan zuen jauntxokeria politiko hura nabarmen ageri da 
urnietarrek bi hauteskundeetan izan zuten parte hartzea kontrastatzerakoan. Alde ba-
tetik, udal hauteskundeetan –teorian hiribilduko bizilagunetatik hurbilen egon ohi diren 
horietan– baina segur aski ideologia integristako elite txiki baten eskuetan zeudenetan 
izandako parte hartzea; bestetik, adibidez, 1903ko apirilaren 26ko Gorteetarako hau-

10.   CAPEL MARTÍNEZ, Rosa Mª. Op. cit.; 87.-99. or.

11.   UAU: Urnieta, 1901/11/03. Klasifikatu gabeko dokumentua.

teskundeetan izan zen parte hartzea, zeinetan Brunet, enpresaburu errepublikanoak 
eta Oriako fabrikaren jabeak 231 boto jaso baitzituen, Arteaga, Mauraren jarraitzaile 
kontserbadoreak lorturiko 117 botoen aurrean12. Fabrikan haren agindupeko langileen-
gan zuen eraginagatik bakarrik esplika daiteke hautagai errepublikano baten arrakasta 
Urnieta bezalako udalerri batean. Era berean, baserri askotako maizterrengan jauntxoek 
zuten eragina izango zen Arteagak lorturiko arrakastaren arrazoia.

Mende berria abiatzearekin batera, Urnieta hainbat aldaketaren lekuko izan zen, hi-
ribilduarentzat aro berri bat iragartzen zutenak. Donostiako burgesiak baserri giroko 
Urnietan landatu zuen begirada, baina ez Brunet, Lizarriturry edo Rezolatarrek zenbait 
urte lehenago ikusia zuten asmo berdinekin. Orain kontua ez zen errepiderako ibilbide 
egokia edo burdinbiderako igarobidea aurkitzea, ezta ur-jauziak zituzten ibaiak bilatzea 
ere. Udako egoitza eraikitzeko lekua edo hiriko giro zalapartatsutik ihes egiteko txoko 
bat bilatzen zutenei, Urnieta landa leku egokia iruditu zitzaien. Hiriburutik oso urruti ez 
zegoela eta komunikabide eta garraiobide egokiak zituela, Urnietak donostiar familia 
andana baten etorrera ikusi zuen, horiek, dela sasoi baterako dela behin betiko, ber-
tan kokatzea erabaki zutelarik. 

Ura 1902an ekarri zuten lehenengo aldiz herrigunera eta Idiazabal kalean zegoen iturri 
bat kendu eta, bere hartan, eraman zuten San Juan Plazara. Obra horiek erakustera 
ematen zuten tokiko agintarien proiektua: hiribilduaren gune neuralgiko gisa herrigu-
neak zuen eginkizuna nabarmentzea. Zalantzarik gabe, donostiar turisten edo bertan 
bizilekua hartu zutenen etorrerak eragina izan zuen tokiko agintarien asmoetan, horiek 
ez baitzeuden orduan gipuzkoar gizarteaz jabetzen ari zen espiritu ekintzailetik eta 
optimismotik kanpo. Laureano Belaunzaran alkateak inauguratu zuen lehengo kokagu-
netik aldaturiko iturri hura. Zergatik ez dakigula, 1906an harrizko iturria desmuntatu 
eta haren ordez burdinaz egindako apalago bat jarri zuten Plazaren izkina diskretu 
batean13. Iturriko harriak pilaturik utzi izanak14 are ulertezinagoa egiten du gertakari 
hori, kontuan izanik haren inaugurazioan erakutsitako arrandia.

Mende berriarekin batera, Urnieta bide berrietatik ibiltzen hasi zen, aurreko lozorro-
tik aterarik. 1900ean, Amoedo jaunak bere jauregi dotorea bukatu zuen, lorategia 
eta guzti. Tren geralekuaren aurrean, Villa Josefina ez gutxiago dotorea eraiki zuten. 
1906an, Francisco Morok Villa Angela eraiki zuen San Juanen15. Era horretara, hiri-
bilduaren irudi berria sustatzeko gogoz, nekazaritza udalerri bati loturiko irudi tradi-
zionaletik eta zenbaitetan hain higienikoa ez zen errealitatetik urrundu nahiz, udalak 
1910ean debekatu zuen txerriak herrigunean askatzea, nahiz, itxura guztien arabera, 
auzoek ez zioten kasu handirik egin tokiko agintari gorenari16.

12.   Gipuzkoako Aldizkari Ofiziala, 1903/04/29.

13.   ZENBAIT EGILE. Urnietako erretratu zaharrak. Zizurkil: Urnietako Udala, 2006; 18. or.

14.   AMUATEGUI, Teresa. Urnieta. Donostia: Donostiako Aurrezki Kutxa Munizipala, 1976; 59. or.

15.   ZENBAIT EGILE. Op. cit.; 16.-20. or.

16.  MURUGARREN, Luis. Urnieta. Donostia: Donostiako Aurrezki Kutxa Munizipala, 1974.

Nolakoa zen Urnieta 1910ean? Hiribilduak 2.235 biztanle zituen, lau barruti guztiz 
bereizietan banatuak. Lasarte auzoan 118 pertsona bizi ziren, 23 eraikinetan bana-
tuak; horien ondoan, Oriako 42 eraikuntzek 575 pertsona hartzen zituzten; hiribilduko 
administrazio guneak 64 eraikuntza eta 352 biztanle zeuzkan; hala eta guztiz, biztanle 
gehienek landa aldean barreiaturiko 180 baserrietan eta etxe multzoetan kokaturik 
zeuden, 1.190 biztanle guztira17.

Higienea, txerriak kalean egotea galarazten zuen debekuan ikusi dugunez, kezka gero 
eta handiagoa zen Urnietako gizartean. Eraikuntza publikoetan, pribatuetan eta are 
langileen etxeetan ere higiene nahikoa izateko ahaleginak egiten zituzten. Hala ere, ez 
zen estolderiarik, ezta zikin putzurik ere; horrek baserri eta landetxeen nagusitasuna 
erakusten du. Kontuan izan behar da baserriaren munduan gorotz eta hondakin guz-
tiak berrerabili egiten zirela simaurra edo satsa egiteko, gero ereintzarako baliatzeko 
asmoz. Egitate horrek eta herrigunearen neurri apalak esplikatzen dute gabezia hura. 
Estolderiarekin berdin gertatzen zen, eta ondorioz ur zikinak alde guztietara husten zi-
ren. Bainutegirik ere ez zegoen, nahiz udalerriak bazituen aurrerapen batzuk, hala nola 
garbitegiak, horien higienea ere zaintzen zela, ostalaritza lekuena bezalaxe. Gainera, 
ezin konta ahala ziren edateko ura ematen zuten iturriak, udalerriko geografian ba-
rreiaturik. Ez zen, beraz, ura bildu eta gordetzeko putzu edo uraskak egiteko beharrik. 
Kare lurrak saihestu egiten zuen ur baliabideen osasungarritasun ezaren arriskua.

17.  UUA: Censo de 1910.

Brunet fabrikan lanean ari ziren emakumeen kopurua kontuan hartzekoa zen.

Hiltegi publikoa bazen ere, Urnietan ez zegoen merkaturik; hortaz, bertako produktuak 
udalerri gutxi-asko hurbiletako merkatuetara bideratzen ziren, hiriburukoak barne. In-
dustriari dagokionez, mota horretako lau fabrika zeuden. Bruneten kotoizko hariki 
eta ehun fabrika, Lizarriturry y Rezolaren koko olioa ateratzekoa, teila eta adreiluak 
fabrikatzen zituena eta izotz artifiziala egiteko fabrika. Horien guztien artean, gutxi 
gorabehera 400 gizon-emakume langileri ematen zieten lana. Langileen elkartze geo-
grafikoa nabarmena gertatzen zen biztanleriaren banaketa tradizionalaren aldean, ba-
rreiatu samarra berau. Langileak, hain zuzen, herrian biltzen ziren.

Klase desberdintasunak gorabehera, biztanleen elikadura ona agerian uzten du pa-
ludismo kasu dokumentaturik ez izateak. Industrializazioari eta jende asko biltzeari 
loturiko gaixotasunak eta eratorritako ondorio higienikoak ere ez dira dokumentatzen 
hiribilduan, ez urte horretan ez aurrekoetan ere. Zehazki, ez dago ez sifili ez legenar 
kasurik. Hori dela eta, antza denez, ez zegoen eskalerik udalerrian eta han zebiltzanak 
iragaitzazkoak ziren, eta gogaikarri samarrak: “… molestan bastante”18.

Gainerakoan, entzute eta ezagutza lorturiko emakume gutxi zegoen mende hasie-
ran. Urnietakoarena bezalako gizarte tradizional eta katolikoan, Bernarda Argarate 
agertzen zaigu emakumezkoen jaiera erreferentzia gisa. Haren ondarearekin San Mi-
gel elizaren harrizko dorre berria, aurreko zurezkoaren ordez, eraiki ahal izan zuten 
1901ean. Obra asko gauzatu ziren parrokian Bernardaren 28.027 pezetako emaitzari 
esker, nahiz 1905eko azken kostua 41.223 pezetakoa gertatu. Obretan erabilitako 
diru kopuruaren garrantzia eta garai hartan eliztar horren emaitza zer zen ulertzea-
rren, nahikoa izango da esatea udalak 4.000 pezeta eta dorreko erlojua eman zuela. 
Gainerakoa  eliztarrek ordaindu zuten19.

1.1 Bizitza baserri aldean

Hala, beraz, esan dugunez, XIX. mendearen erdialdetik XX.a aski aurreratu arte, Ur-
nietako gizartea funtsean baserri izaerakoa zen. Garai hartan, gaur egun ezagutzen 
dugun Urnietako herrigunea hazten hasia bazen ere –Idiazabal kaletik igarotzen zen 
errepide zatian kokaturiko merkataritza arteriaren inguruan–, baserriak benetako ins-
tituzioa izaten jarraituko zuen XX. mendearen azken herena arte. 

Urnieta industrialaren historia burdinbidea bertara iristearekin hasi zen; horren on-
dorioz, hiribildua bitan banaturik gertatu zen. Burdinbidearen eta Andoain-Hernani 
errepidearen artean kokatzen zen herrigunea. Neurri apalekoa zen, baserri kutsuko 
udalerri bati zegokionez, eta biztanleak baserri askotan barreiaturik egotea zen haren 
bereizgarri nabarmenena. Eliza eta udaletxea, Santa Leokadia ermita eta dozena erdi 
bat etxe, baratzeek, belardi zabalek eta artoz ereindako soroek inguraturik: horra hiri-
bilduko gunearen osagaiak 1901 urte inguruan20.

18.  UUA: Datos sanitarios sobre Urnieta, 1910.

19.   Aski da kontuan hartzea geroago beste eliztar batek 1.300 pezeta utzi zituela elizarentzat bere 
testamentuan. UUA: Sailkatu gabeko dokumentazioa.

20.  ZENBAIT EGILE. Urnietako erretratu...; 16. or.

Herrigunaren inguru, eta neurri handi batean burdinbideak ezarritako banaketa geo-
grafikoak baldintzaturik, baserritarrek, maizterrek zein jabeek, beren eguneroko bizitza 
egiten zuten. Benetako produkzio guneak ziren baserrietan, familiako kide guztiek 
laguntzen zuten soroko lanetan, azienda zaintzen edo nekazaritza produktuak hiribu-
ruan saltzen. Familia unitatean baserria zen gune neuralgikoa: gizonak, emakumeak 
eta haurrak ere elkarlanean aritzen ziren. Jakina, zenbait eginkizun emakumezkoen 
egitekoak ziren edo halakotzat hartzen ziren; beste batzuk, aldiz, gizonezkoei zegoz-
kien. Emakumeak etxeaz eta baratzeaz arduratzen ziren; eta gainera gizonei laguntzen 
zieten baserriko beste hainbat lanetan. Goldatu, erein, segatu eta gurdia gidatu egiten 
zuten, behiak bildu eta jaizten zituzten eta, noski, baratzea eta oilategia gobernatzen 
zituzten. Egur egitea orohar gizonen lana bazen ere, emakumeak horren bilketan ere 
parte hartzen zuten. 

Bruneteko emakume langileek destajuan lan egiten zuten.

Gainera, emakumeak etxea zaintzen zuten eta  familiako kideen elikadura, higienea 
eta ardura hartzen zituzten beren gain. Familia zabalak izaten ziren, zeren eta, familia 
nuklearraren ondoan, ohikoa baitzen ezkontide baten gurasoak bertan izatea, baita 
anai-arreba ezkongabeak ere. 

Etxekoandreek –oro har baserriko emakume guztiak sartzen ziren talde horretan– ogia 
egiten zuten, senarrekin batera bilduriko egurra garraiatzen zuten eta gauza bera egi-
ten zuten errekasto, iturburu edo putzuetan hartutako urarekin, gazta egiten zuten, 
artoa aletzen zuten, sagar, gaztain edo intxaurrak biltzen zituzten, sua piztu eta bizitu 

egiten zuten, arropa errekan garbitzen zuten, ziztorra edo odolkiak egiten zituzten txe-
rria hiltzeko garaian edo familia osoa janzteko balioko zuen oihala ehuntzen zuen.

Gizonenak ez besterenak ziren lan batzuk, halakotzat hartzen zirenak, oro har jen-
darteko izaerakoak izan ohi ziren, hala nola azienda azoketara joatea, nahiz, albiste 
batzuen arabera, Gipuzkoan ez omen ziren gutxi jarduera horietan parte hartzen zuten 
emakumeak. Laburbilduz, esparru publikoetan gauzaturiko jarduerak gizonei zegozkie-
lako ustea zegoen, plazagizon hitzak ez du ordezko femeninorik, nahiz gipuzkoar ema-
kumeak ere espazio publikora ateratzen ziren baserriko produktuak saltzera: fruituak, 
arrautzak, barazkiak, esnea eta beste esneki batzuk.

Emakumeek funtsezko eginkizuna zuten komunitateari zentzua eta kohesioa ematen 
zioten gertaeretan, premia-premiako produktuak egunero hornitzea lehen-lehenik. Mer-
kataritza esparruan emakumeen jarduera, salbuespenak salbuespen, eskala apalekoa 
zen, beti familia unitateak bizirik irauteko gauzaturiko estrategiekin lotua. Era horretara, 
emakumeak esparru publikora iristen ziren, ustez beraiei zegokien etxe esparrutik kan-
pora alegia. XIX. mendean, espazio publikoa gizonei erreserbatzen zien egiazko ideo-
logia matxista bat itxuratu zuen gizarte liberal burgesak, arian-arian gero eta gehiago 
azpimarratzen zuela emakumea etxe esparruan sarturik egoteko premia21.

Gizonezkoen ideal hura –Elizari, sukaldeari eta, komunitatea iraunarazteko, umeak 
egiteari osoki emandako emakumearena–, gizonak familiaren premia material guztiak 
asetzen zituenean baino ez zen posible. Ofizialki defendatzen zen eredua goi mailetan 
baizik ez zen posible, edo maila ertainaren baitan. Langile eta nekazariak ezin guztiz 
lotu proposaturiko ideal horri, iritzi berekoak izanagatik ere.

Baserri esparruan dena erritmo geldoagoan gertatzen da eta aldaketak pixkanaka joa-
ten dira aurrera. Espainian nekazaritza iraultzarik izan ez denez, egitura aurrekapitalis-
tek luzaro iraun zuten eta eredu horretan familiako kide guztiak ez ziren beren artean 
asko bereizten, taldeak benetako produkzio taldea osatzen baitzuen. Hori dela eta, 
emakumeek parte harte zuten nekazaritza jardueretan, ezinbesteko “familia laguntza” 
gisa eta, jakina, ordaindu gabea. 

Emakume nekazaria ez zen biztanleria aktiboaren barnean kontabilizatzen. Soldatarik 
ez izateak burujabetasun ekonomikoaz gabetzen zuen eta egitate horrek industriako 
emakume langilea baino mendekoagoa egiten zuen. Lanari buruzko legeek ere ez 
zituzten kontuan hartu eta haien lan baldintzen hobekuntzak familia bakoitzaren bar-
neko harremanen mende gertatu ziren. Emakume nekazariek, beraz, ez zuten beren 
lan eskubideei buruzko kontzientziarik, horiek beste emakume langile batzuei aplika-
tzen hasten zitzaizkielarik beren laneskuaz egiten zen erabilera eta abusuaren aurka 
defendatzearren.

Emakumearen analfabetismoa gizarte testuinguru itxi eta bakartuaren ondorio zen, 
baserritik kilometro gutxira gertatzen ari ziren aldaketen aurrean. Emakume horien 

21.   LLONA, M. Entre señoritas y garçonne: historia de las mujeres bilbaínas de la clase media (1919-
1939). Málaga: Universidad de Málaga, 2002; 21-50 or.

aukerak, emazte edo alaba gisa, familiara mugaturik zeuden, oro har goizetik gautu 
arte lanpeturik edukitzeko adina ugari izaten zena. Horren haritik, nabarmendu beha-
rra dago Urnietan oso alde gutxi zegoela nekazari jabearen eta maizterraren artean, ia 
beti iraupen ekonomia batera kondenaturik bi-biak.

Garai jakin batzuetan, hala nola ereinaldian eta uztaldian, emakumeak lanesku erre-
serba garrantzitsua ziren Urnietan, modu horretara kanpoko soldatapekoak kontrata-
tzea saihesten baitzen, ezin pentsatuzkoa zena kontuan izanik baliabide mekanikorik 
gabeko baserrien munta ekonomikoa. Emakumeak lagundu egiten zuen hazia landan 
barreiatzen eta, gero, ongarriztatzen, belar txarrak kentzen, etab.

Donostiako prentsan agertu zen mende hasierako argazki honetan bertako buruzagi klasea ikus 
daiteke. Politika eta erlijioa eskutik zihoazen Urnietan.

Emakume nekazariak hirirako emigrazioan aurkitu zuen irtenbidea. Hirian mirabe lane-
tan eta industrian –oihalgintzan batez ere– arituko zen. Bi lan horiek zeregin jarraitua 
zekarkioten neskatxa nekazariari, baita soldata bat ere, hura txiki-txikia bazen ere. 
Landako emakumearen hezkuntza maila apalak bi lanbide horietara mugatzen zituen 
lan aukerak. Tradizioen inertziak eta horiei loturiko bizi moldeek, familiaren presioare-
kin batera, emakume nekazaria baserri aldean geldiarazten zuten22.

Lan esparruan Urnietako emakumeek egindako ekarpena, hala eta guztiz, datu ofiziale-
tara mugatuz gero pentsa litekeena baino munta handiagokoa gertatu zen. Estatistika 
eta txosten ofizialek islaturiko errealitatearen eta benetan emakumeek egindakoaren ar-
teko alde izugarria aztertu egin da beste kasu batzuei buruz berriki egindako lanetan.

22.  CAPEL MARTÍNEZ, Rosa Mª. Op. cit.; 103.-115. or.

 Gizarte industrialean sexuaren araberako lan banaketa eratu zen. Hala, gizonak mer-
katu kapitalistara zuzenduriko produkzioan hartzen zuen bere lekua, ogi irabazlearena 
alegia; emakumeak, aldiz, gizarte erreprodukzioa eta horri loturiko lanak zituen patua, 
etxekoandre gisa gizonezko langileaz eta haren ordezkoak izango ziren semeez ardura-
tzen zelarik. Eredu hori gizartea bi esparrutan –pribatua eta publikoa– bereizten duen 
banaketarekin loturik zegoen, eta banaketa horretan gizonei eta emakumeei hurrenez 
hurren zegokien kokalekuarekin23.

Hainbat azterlanek, baita XX. mendeko emakumea gaiari buruz diharduten azterke-
tetan elkarrizketaturiko emakumeek berek esandakoak ere, erakustera eman dute 
familiaren iraupena oso zaila zela –ezinezkoa ere ausaz–, gizonak –aitak edo sena-
rrak– ekarritako soldataren laguntza soilarekin, emakumearen ekarpen paraleloa ez 
izatera. Emakumeak familia taldearen beharrak estali behar zituen, baina ezin agerian 
utzi gizonaren soldata bakarraz ezinezkoa zela familiaren ongizatea bermatzea.

Emakume batentzat ezkontza zen irtenbiderik onena, irtenbide duin bakarra ez bazen. 
Fabrikako lana etxetik urrun zegoen produkzio gunean egin beharrak zaildu egiten 
zuen etxeko lanak eta ordainduriko lana bateragarri egin nahi zituzten emakumeak 
bertan aritzea. Horrek garrantzi berezia hartzen zuen Urnieta bezalako udalerri ba-
tean, eremu hedatukoa eta baserri guztiz barreiaturik zeuzkana, industria aldirietan 
kokaturik zegoela, Lasarten eta Orian.

Itxuraz industria garapenak ekarritako aldaketetatik at zegoen baserriak ekonomia uni-
tate baten gisa funtzionatzen zuen, zeinean familia osoa elkarlanean aritzen zen, baina 
osatzen zuten kideen artean barne hierarkia zorrotza errespetatuz betiere. Oinorde-
koak ez ziren emakumeek dote bat ekarri behar zuten ezkonduko baziren, edo komen-
tuan sartuko baziren. Maila apalenek, beren alabei ezkonsaria nahikoa ematearren, 
hirugarren sektoreari heltzen zioten. Heziketa nahikoa ez izanik eta  jakineko familia 
eta gizarte eragozpenak zein traba ofizialak zirela eta, neskametza zen neskatxa asko-
ren irtenbidea, herri handiagoetara edo hirira joaten zirela; era horretara, ezkon-hornia 
biltzeko baliabideak eta diru pixka bat lortu zitzaketen ezkongai zeuden neskatxek. Ba-
tzuetan, neskame lana hamar edo hamaika urteetan abiatzen zen eta hasieran, maiz 
aski, mantenua eta arropa zen lanaren saria; hala, pixkanaka-pixkanaka gerokoan 
ezkontzeko beharko zen dotea biltzen zuten. 

Industrializazio prozesu bizkor-sakona eta harekin batera gertaturiko gizarte eta eko-
nomiaren modernizazio bizi-indartsua jaten joan ziren mendetan zehar gipuzkoar fami-
lia tradizionalaren oinarri izandakoak24.

XIX. mendeko lekukotasun batek hitz egiten digu industrializazioaz urnietar gehienek 
izan zuten irudiaz eta iritziaz. Irudi horrek, dena esan beharra dago, pisu handia izaten 
jarraitu zuen, zeren tradizionala izendatu dugun Urnieta horrek indar nagusia izaten 
jarraitu baitzuen XX. mendearen parte handi batean, harik eta industrializazioa eta 

23.  PÉREZ-FUENTES, Pilar. Ganadores de pan y amas de casa: los límites…; 217. or.

24.  LLONA, M. Op. cit.; 21.-50. or.

hari loturiko aldaketak herrigunean azaldu ziren arte, astindu garrantzitsu samarra 
eraginez, geroago ikusiko dugunez.

1860 urte inguruan, Frederic Le Play izeneko frantses bidaiari bat eskualdean ibi-
li zen eta “euskal bihotzetan beti aurkitzen den independentzia sentimendu zorrotz 
hori” izendatu zuenaz ohartu zen; horrexetan oinarritzen zen, Le Playren arabera, eus-
kal langileek ugazabenganako agertzen zuten mesfidantza. Gainerakoan, nagusiekin 
otzantasunez eta errespetuz jokatzen zutela nabarmendu zuen.

Baserri munduak Orian garatzen ari zen industria hasi berriarekiko zuen jarrerari bu-
ruz, frantses behatzaile horrek seinalatzen zuenez, nekazariek nahiago zuten beren 
baserriko lan gogorretan jarraitzea ehungintza industrian langile gisa aritzea baino, 
“horretan gehiago irabaziko zutelarik neke gutxiagorekin”. Berdin gertatzen zitzaien 
industrian sartzen ziren emakumeei, 

[…] gogoz kontra [ari dira] manufaktura lanetan, batez ere landa aldeetan. Soldata onen 
amuak erakarrita sartzen dira horietan, baina behin-behineko egoeratzat hartzen dute 
eta bertan behera uzten saiatzen dira ahalik eta lasterren, dela emigratzeko, dela nes-

1902 urtea. San Juan Plazako iturri berriaren inaugurazioa. Harrizko iturri dotorea Idiazabal 
kaletik San Juan Plazara aldatzea gertaera handia izan zen, eta halako donostiar turismo bat 
erakartzen hasia zen herria edertzearren bertako buruzagiek egindako apustuaren agergarri 
izan liteke. Auzokide batzuk agertzen dira bertako buruzagiekin, zenbait haur eta emakume 
banaka batzuk haien artean.

kame joateko. Azken hori da nahien duten egoera, halako askatasun bat ematen baitie 
eta, aldi berean, diru pixka bat berentzat aurrezteko bidea ematen baitu. Manufakture-
tan langile gisa pasatzen duten denboran, ez dira abantaila horietaz gozatzen, ia irabazi 
guztiak gurasoei bidaltzeko beharturik baitaude. Espainia guztiko ohitura tradizionalen 
arabera, emakumeak, ezkondu ondoren, beren etxean bizi dira eta guztiz salbuespenez-
ko kasuetan bakarrik ikusten dira manufakturetan lana bilatzen25.

1.2. Emakumea lan merkatura sartzea industrializazio garaian

Emakumea ekonomikoki lanesku aktibo gisa lan merkatuan gero eta gehiago sartzen 
ari zela eta, ongintza izaeradun era guztietako erlijio erakundeak sortu ziren, emaku-
meak berentzat egokitzat hartzen ziren eginkizunetan prestatzeari ere ekiten ziotenak. 
Horren haritik, Donostia hiriburua inguruko udalerrietako neska-mutilen gune hartzaile 
bihurtu zen, horiek zegozkien udal agintariek Miserikordia Etxea bezalako zentroetara 
bidaltzen zituztela.

Instituzio horietan lan merkaturako gaituko zituen prestakuntza ematen zitzaien. Mu-
tilek lanbide batera zuzenduriko prestakuntza hartzen zuten; neskei, aldiz, gehienbat 
josten, garbitzen, lisatzen, puntua egiten, pasarazten, etab. irakasten zitzaien. Ongin-
tzako babes etxe horietaz eta hiriburura lan bila zetorren landako jendeaz hornitzen 
zen neskametza merkatua. Frantzian neskame gisa ogibidea aurkitzeko posibilitatea 
beste aukera erakargarri bat zen jatorriko familiei diru baliabideak helarazteko irrikan 
zeuden neskatxa batzuentzat. Hala eta guztiz, bertan neskame jartzen ziren neskak 
bezala, goi mailako jauntxoen atzaparretan eror zitezkeen, ama ezkongabeak izateko 
arriskuarekin, estigmatizaturik eta aita arduragabe batek zapuzturik, abandonaturik 
aurki zitezkeela; era berean, beste batzuk, Frantzian bizimodu hobea aurkitzeko men-
turak atzipeturik gertatu eta, azkenean, prostituzioan eroriko ziren26.

Hiribilduaren landa kutsua gorabehera, Urnietaren osagai zen alde batek laster eza-
gutuko zituen fabrikak jartzetik eta trenbidea zabaltzetik etorriko ziren aldaketak. Da-
kigunez, trenbidearen alde batera eta bestera bide ematen zuen langaren arduraduna 
izan zen emakumeek egindako lanbideetako bat 27. 

Oria gunea industria gune erakargarria bilakatu zuen goraldi ekonomikoak, eta hartara 
iritsi ziren milaka gizon eta emakume, hala probintziakoak nola probintziaz kanpokoak. 
Hainbat jatorritako gizonezkoek zein emakumezkoek, gehienbat Urnietaz kanpokoek, 

25.   Urnietari dagokion testua osoki transkribaturik agertzen da ondoko lan honetan: AGUIRRE SO-
RONDO, Antxon. Op. cit.; 127.-132. or.

26.   CAMPOS SANTACANA, Miren Koro; RODRÍGUEZ ZAMARREÑO, Laura. El papel de las mujeres do-
nostiarras en los siglos XIX y XX. Donostia-San Sebastián: Emakumearen Ordezkaritza-Concejalía 
de la Mujer. Donostiako Udala-Ayuntamiento de San Sebastián, 2000; 31. or.

27.   Maria Arizmendiren (1909-2001), geroago mintzagai izango dugun urnietar ezagun horren amona, 
Joxepa izenekoa, izan zen arduraduna. Ofizio horretatik etorri zen bai etxearen deitura –Idiazabal 
kalean kokatua, eta hortaz trenbidetik urrun– bai familiak berak hartu zuena, Kaxeta, hala deitua 
Joxepa Kaxetaren langunearen kokalekuagatik. Aiurri, 2009/05/08, 192. zk., 1.-2. or.

osaturiko langile masa horrekin batera, industrializazioarekin loturiko aldaketak etorri 
ziren: gizarte, kultura, politika, demografia eta hirigintza aldaketak, hain zuzen. Nola-
nahi ere, Urnieta historikoak Oriaren ibaiertzetan gertaturiko aldaketei bizkarra eman-
da bizi nahi izan zuen. Hala, XIX. mendean zehar bilbaturiko dibortzioak Lasarte-Oria 
udalerri burujabearen sorrera ekarriko zuen, immigrazio ugari, goiztar eta heteroge-
neoa hartu zuen gune hartan, Orian, industrializazioa abiatu eta 100 urtera. Bruneten 
harikien fabrikak milaka emakumeri eman zien lana bere iraunaldian.

XIX. mendearen bigarren erdialdetik aurrera, Urnietak garapen demografiko garrantzi-
tsua izan zuen, batez ere Oria ibaiaren eskuin ertzean, Lasarte eta Oria auzoetan ko-
katuriko industriari esker. Hala, Brunet jaunen hariki fabrika mugarri garrantzitsua izan 
zen Urnietaren historian28. Andoain eta Hernani herri mugakideen garapen industriala, 
errepide nagusia, Urnietako herrigunea zeharkatzen zuen trenbidea eta hiriburuaren 
hurbiltasuna zirela eta, Urnieta hiribildua garrantzizko erakargune bilakatu zen XX. 
mendean zehar. 

Urnietako Udalak eta bertako eliteak hasieratik ahalegin guztiak egin zituzten Madril 
eta Irun lotu behar zituen trenbide proiketuaren alde. 1853an jadanik, Udalak 6.000 
errealeko kopurua ekarri zuen Gipuzkoan trenbidea egiteko irekitako harpidetzara; 
Bartolome Francisco Lasarte alkateak, 4.000 erreal jarri zituen; Pedro Manuel Icha-
so-Asu idazkariak, 6.000; Jose Ramon Belaunzaranek, 2.000; Joaquin Yurramendik, 
2.000; Bartolome María Arizmendik, 2.000; Jose Angel Miranda zirujauak, 2.000, eta 
Juan Bautista Larburuk, beste 2.000. Madril-Irun trenbidea 1864ko abuztuaren 15ean 
inauguratu zen. 1896ko ekainaren 10ean, Donostian, kontratu bat sinatu zen Urnie-
tan geraleku bat egiteko. Ondoko urteko maiatzaren 1ean inauguratu zen. 1909an 
bide bikoitza jarri zuten, eta 1928an elektrifikatu. Gipuzkoako hiriburua eta Iruñea 
lotzen zituen Plazaolako trenbideak Urnieta zeharkatzen zuen, baina ez zuen gerale-
kurik bertan29.

Merkataritza eta industria guneak erakargarri gertatu ziren lana esparru horietan bi-
latzen zuten milaka neskatxarentzat. Andoain eta Hernani artean dagoen Urnietak, 
Donostia bezalako merkataritza, industria eta turismo gune batetik hurbil egonik, ema-
kumeen lanesku ugaria emango zuen laster. Zerbitzari lana, tradiozionalki hala gizo-
nek nola emakumeek gauzaturikoa, emakumezkoen eginkizun gisa identifikatuz joan 
zen gero eta gehiago. Etxe batean neskame sartzen ziren zenbait gaztek urte batzuk 
ematen zituzten bertan, normalean etxe barnean, dotea bildu eta ezkondu arte, horixe 
baitzen lan ordainduaren bila baserria utzitako Urnietako ehunka neskatxaren lehen 
helburua. Baina emakume ezkondu askok ere lanean jarraitzen zuten kanpoko nes-
kame lanetan. Batzuetan, neskametza bizimodu bat zen emakumeentzat, eta lanean 
jarraitzen zuten adinean aurreratu arte.

Zezaketen familiek era hierarkikoan egituratzen zuten zerbitzua: andre etxezaina, inu-
deak eta sukaldariak. Haurren kontu egiten zuten hazamak bi eratakoak izan zitez-

28.  CASTELLS, Luis. Op. cit., 420. or.

29.  AMUATEGUI, Teresa. Op. cit.; 21. or.

keen: inudeak, haurrari bularra ematen ziotenak, edo haurtzain soilak, edoskiarazten 
ez zutenak. Inudeak, oro har, baserritar jatorrikoak izan ohi ziren; ume bat mundura 
ekarri ondoren herriko auzo emakumeren baten kontu utzi eta hirira joaten ziren beste 
baten haurrari bularra ematera soldata baten truke30.

Era berean, mandatari lanak izan ziren emakumeen ardurapean utzitako beste egin-
kizunetariko batzuk. Emakumeek 50 kilometrorainoko ibilaldi luzeak egiten zituzten 
oinez eta fardelez kargaturik. Urketarien eginkizuna ere ohikoa zen, etxeetan iturriko 
ura ez zen garai batean. Iturri publikoetan ontziak, txongilak edo upelak urez betetzen 
zituzten neskak ziren urketariak, ur hori eskatzen zieten tokira garraiatzen zutenak31.

Emakumeek egin ohi zituzten etxeko lanen artean, arropa garbitzea zen gogorreneta-
ko bat. Garbiketak egun osoa hartzen zuen, eta gehienetan hilabetean behin egiten 
zen. Etxeetan iturriko urik ez zegoenez, garbitegi publiko estaliak eraikitzen hasi aurre-
tik, emakumeek ibai ertzera joan behar zuten garbitzera, zurezko taula edo harri baten 
aurrean belauniko jarririk, edo zaiak jasota eta oinak uretan zituztela. 

Emakumeek buruaren gainean zeramaten arropa, otarre batean edo maindire edo 
ohe estalki batean bildurik, batzuetan 30 kiloz gorako zama garraiatzen zutela. Arropa 
zuritzea errauts urez egiten zen, halako lisiba natural batez. Era honetara egiten zuten: 
arropa zurezko upel batean jarri eta oihal zuri batez estaltzen zuten; haren gainean 
zur errautsak jartzen zituzten, usaina emateko ereinotz hosto batzuekin batera, eta 
hura guztia ur guztiz beroarekin nahasi eta irazten zen eragin zuritzailea lortu arte. 
Prozesua zenbait aldiz errepikatzen zen. Garbitu ondoren, arropa “belarretara bota-
tzen” zen, eguzkiaren bidez zuritzea amaitu eta lehortu zedin. Behin arropa garbitu eta 
lehorturik, gorde egiten zen ereinotz, sagar, irasagar edo izpiliku lore artean. Indigaz-
tainak eta kanfor bolak ziren sitsen aurkako erremedioa.

Landan zein hirian, garbitzea eta lisatzea ziren emakumeei etxeko esparruan egoki-
turiko zereginak. Garbitegiak emakumeen topaleku eta soziabilitate guneak ziren, ga-
rrantzitsuak haientzat. Emakume ezkonduek garbitze eta lisatze zerbitzuak eskaintzen 
zituzten nolabaiteko diru sarrerak izateko. Garbitzaile lanaren gogorra gorabehera, 
etxe eta familia ardurarekin bateragarri gertatzea zuen abantaila. Emakumeek beze-
roen etxeetan arropa zikina bildu eta garbitu ondoren beraiei itzultzen zieten, piezaka 
kobratzen zutela. Uda igarotzeko herri eta hirietan, udaldiak lan gehiago zekarren, 
hala partikularrena nola jatetxe eta hotelena. Neguan hotzak gogorragoa egiten zuen 
lana, eta esku pitzatuak, ospelak eta erreuma ohiko arazoak ziren emakume horien 
artean32. Garbitegi bat eraikitzea izan zen Urnietan sarturiko aurrerapenetako bat; ho-
rren eraikuntza 1903ko urtarrilean planteatu zen, Jose Martin Zumalacarregui Irulegui 
auzotarrak 3.300 pezetaren truke eraikiko zuela agintzerakoan33. Dena den, moder-
nitatean sartzeko erritmo desberdintasunen artean, orduan Lasarte eta Oria auzoak 

30.  LLONA, M. Op. cit.; 75.-90. or.

31.  Ibídem; 73.-74. or.

32.  Ibídem; 86.-90. or.

33.  UUA: Urnieta, 1903/01/01.

jadanik urruntzen hasiak zirela, garbitegia mugarri bat gertatu zen, eta aurrerapen 
interesgarri bat emakumeentzat. 

1897an, edateko ura plazara ekartzea eta garbitegi bat herrigunean eraikitzea azter-
tzen ari zen Urnieta. Halarik ere, herrigunearen eta landa aldearen hakunde geldoa-
ren aurrean, gainera horien premiak desberdinak zirelarik, Lasarte eta Oria aldeak 
demograÞa eta hirigintza hazkunde prozesu azeleratua izan zuen, eta horrek, eskae-
rei dagokienez, Urnietako gainerako auzoei aurrea hartzea zekarren. Urnieta baino 
baliabide handiagoen jabe zen Hernani auzo herriaren agindupeko Lasarteko zatiak, 
Urnieta aldeko Lasarte baino tratu hobea jasotzen zuen. Bertako ordezkariek, Her-
nanikoekin batera, eskaera sail bat aurkeztu zuten, bi hiribilduetako udal diru kutxek 
ordain zitzaten auzorako garbitegi baten eraikuntza eta eskola publikoetako maisuen 
sariak. Laureano Belaunzaran eta Benito Nazabal urnietarrak, udalaren ordezkari gisa, 
bakarrik gelditu ziren beren ukoan Hernaniren ordezkarien eta Lasarteko bi auzoen 
mandatarien aurrean. Gregorio Larra–aga, Pedro Jose Ormazabal, Guillermo Ibarra eta 
Marcos Garmendia ziren Urnieta aldeko mandatariak eta, halakoak izanik, errealitate 
gordina onartu behar izan zuten: Urnietak ez zuen utziko Lasartek garbitegi bat izatea, 
Urnietako herriguneak edateko urik ere ez zuelarik34.

34.  UUA: Lasarte, 1897/03/18.

Gehienetan etxea zen urnietar emakumearen lekua, bertan familia zaindu eta baserri lanetan 
laguntzen zuela.


